
Storie curte de vit in Fridl

ENRICO PETERLUNGERT™

La vit (Vitis vinifera L.) e je une plante origjinarie dal Caucas, e e je sta-
de une des primis speciis a sedi metude in coltivazion ai inizis de agri-
culture (8-9000 agns p.C.) inte zone dal Medi Orient, a sud dal Caucas.

Po dopo e je stade trasmetude ai egjizians, ai grécs e a chei altris po-
pui dal Mediterani oriental. I grécs a faserin cognossi la vit ai etruscs, di
chescj e passa a svariats popui come celts e romans; chescj ultins le difon-
derin par dut I'imperi.

La prime migrazion dai celts in Fritl e rimonte al secont mileni p.C.
Si riten che a sedin stats 16r a puarta par prins la vit in chestis tieris, che
le vevin cognossude — come che o vin bielza dit — dai etruscs. A esistin
des olmis archeologjichis che a testifichin cemiit che a taca dal insedia-
ment etrusc di Spina la viticulture si sparnice inte planure padane, viers
ocident e viers orient, dilunc la vie de ambre che e rivave al Baltic pas-
sant pal Fridl.

Cundut achel I'inizi di une coltivazion plui produtive si a cui romans.
La colonizazion dal Fritl e fo decidude dal Senat Roman tai agns prime
dal 181 p.C., date de fondazion di Aquilee. Par convinci i legjonaris-co-
lonos a partecipa ae imprese, e fo decidude une assegnazion di tieris se-
guitive ae concuiste intune misure dople rispiet a altris, par vie de lon-
tanance di chestis tieris di Rome, de coltivazion plui dificile rispiet a al-
tris, e pe presince di barbars sui confins. Il prin insediament al fo di tré
mil legjonaris, cu lis 16r fameis: cirche cuindis mil personis. Chescj

prins colonos a puartarin dalr varietits e tecnichis di coltivazion de
Italie central.

Erodian (IIT sec. d.C.) al conte di vignai a Aquilee cu lis vits poiadis
a feston su altris plantis, come che usavin a fa i etruscs.

August al mete adun la X Regio Venetia et Histria cu la capital a Aqui-
lee, dula che al vigni plui voltis: de s6 femine Livie si dis che e preseas il
vin Pucinum produsiit in chestis tieris, che jé stesse i tribuive (secont Pli-
ni il vieli) il so bensta . Chest vin al podarés corispondi al vin Pictaton —
colorat — citat dai grécs, o ai corints Refosc o Teran, ancje se cheste iden-
tificazion e reste une ipotesi.

Aquilee e deventa un empori di vins une vore impuartant, pe s6 posi-
zion favorevule pai cumiergs fra la Gjalie cisalpine (planure padane), I'l-
liric, la Panonie, la Dalmazie, il Mediterani oriental. Une vore fis a jerin
i rapuarts cul Egjit e in particolar cun Alessandrie. Chest al podares vé
puartat ancje a sgambis di vits e no dome di vin.

Ancje Strabon (epoche augustee) al cite il florint cumier¢ dal vin di
Aquilee.

Cu la decadence di Rome e fo une crisi ancje de viticulture che perd
e sorevive soredut tai convents, par vie dal Gs liturgjic e alimentar. Lart
cristiane e langobarde a presentin testemoneancis iconografichis im-
puartantis che a ripuartin ae vit, par esempli la fantacine che e ufris raps
di ue intal mosaic de aule sud de Basiliche di Aquilee, e il furniment di
fueis e raps dal templi langobart di Cividat.

La Badie di Rosacis, prime agostiniane, daspo benedetine, e fo un
centri di coltivazion de vit e di conservazion di varietats.

Dal XII secul il Fridl al espuarte viers Vignesie vins, forment e le-
gnam, impuartant vin de Istrie par daspo torna a vendilu ancje in Gjer-
manie.

Tai anuaris dal Comun di Udin, si cjate un document dal 1324 che al
nomene lis varietats di vit plui coltivadis e vendudis intes ostariis de citat:
Ribuele, Pinele, Clarede, Turbian, Decret, Malvasie, Vernasse, Moscatel,
Teran blanc e Vermei.

Ai 6 di jugn dal 1409 si davuelg un past in ondr di pape Gregori XII,
vigniit a Cividat par il Concei Gjeneral. In ché ocasion a forin servits vins
furlans tant che Ribuele di Rosacis, Verdug di Faedis, Ramandul di Tor-
lan, Refosc di Albane, Marzimin di Gardiscjute.

Tal 1549, sot la dominazion veneziane, il lutignint venit al declare che
“il principal nervo et sostentamento della magnifica citta di Udine ¢ la
raccolta del vino”.

Tal 1523 (diete di Worms e acuardis di Vignesie) il Fritl al ven dividiit
fra une part veneziane a ovest e une austriache, a est, corispondente a lis
conteis di Gurize e di Gardiscje cjapant dentri ancje Cormons e Aquilee.
La part dal Fridll austriac e spacave i siei vins soredut inte Carinzie e te
Carniole (cjapade dentri te atual Slovenie). La part ocidental invezit e
spacave soredut cun Vignesie.

Tal 1700 un gnGf impuls al fo dat ae viticulture e ae enologjie de
regjon. L'abat Lodovico Bertoli tal libel Le vigne e il vino di Borgogna in
Friuli (1747) al confronta la mentalitat “sollecita” dai viticultors borgo-
gns cun ché “trascurata” dai viticultors furlans, rivant a proponi par
miora lis produzions furlanis la introduzion di varietats e tecnichis de
Borgogne. Purtrop il vignal dula che al meteve in vore lis inovazions che
al proponeve, a Blaug¢ di Codroip, al fo distirpat tal 1758 di une monta-
ne dal Tiliment. Par chest, ma ancje par une cierte resistence dal ambient
rural furlan ai gambiaments e a lis inovazions, il so insegnament al resta
poc scoltat e seguit.

IL Picolit. Il mi6r arléf di Bertoli al pues sedi considerat il cont Fabio
Asquini di Feagne, che doprant une varietat di vit particolar, il Picolit, al
produsé un vin dolg di ue passe che al ve un grant suces par dute la Eu-
rope di chei timps. Cu la colaborazion di Antonio Zanon, agronom fut-
lan che al viveve a Vignesie, al organiza une operazion di marketing une
vore ben pensade. Al tira a produsi un vin simil al Tokaj ongjarés, in con-
siderazion dal fat che la vuere dai siet agns e rindeve dificil di reperta
chel vin. Al dopra une varietat a flor feminin, il Picolit, di origjin furla-
ne: di fat si pues ipotiza, si ben che il Zanon lu marche di origjin norda-
fricane e rivat ca dai francés, che al podares sedisi origjinat chenti par vie
di un semencal. La varietat e je caraterizade di une produzion une vore
scjarse ma di alte cualitat. Flapint la ue il vin che si oten al divente alco-
lic e dolg, cuntun patrimoni aromatic sior e interessant. Asquini al dise-
gna une butilie cuntune forme particolar, che al fas sofla intune vedrerie
di Muran, e al zonta a lis butiliis une etichete stampade cu la scrite “Pi-
colit del Friuli” o “Picolit Fagagna”. In cheste maniere a riva a identifica

cun precision il so prodot e lu comercializa intes plui impuartantis corts
europeanis, patint par altri ancje dai tentatifs di imitazion.

Il Votcent. Tal XIX secul, a vegnin compilats i elencs des vits coltivadis
in Fritl: Pietro di Maniago tal 1823 al nomene 127 cualitats, des doi mil
che al podarés nomena, e plir presintis (ancje se dispés cun cas di sino-
nimie).

Inte seconde metat dal Votcent, la riflession su lis numerosis varietats
autoctonis furlanis si fas plui strente: la plui part a vegnin consideradis
di valdr scjars, e pocjis a vegnin conseadis ai coltivatdrs pe produzion. A
vegnin proponudis e introdusudis vits francesis, tant che Merlot e Ca-
bernet. Cualchi vit autoctone perd e ven mantignude. Jenfri chestis o
cjatin Ribuele, Cividin, Refosc, Corvin, Verdug, Picolit.

Lis malatiis origjinaris de Americhe setentrional, rivadis in Fritl jen-
fri il 1852 e il 1888 (peronospore e foncs che a tachin fueis e raps, e la fi-
lossare, un inset che al disvinidris lis lidris) a costituissin un altri element
di crisi pe viticulture furlane. Par altri ancje chestis malatiis a vegnin
scombatudis e controladis, lis primis dos cui trataments antiparassitaris,
la tierce midiant I'incalm de vit europeane sul puarteincalm american re-
sistent ae filossare.

Daspo la prime vuere mondial, al fo un rignuviment profont de viti-
culture furlane, ancje par vie des distruzions puartadis de vuere intes zo-
nis culinars, che par diviers agns a patirin i dams e il bandon daspo lis
operazions belichis.

In cheste epoche che i vignai a tornin a sedi plantats, si doprin plui
varietats internazionals che varietats autoctonis. Par chest, i studis di
Marzotto (1923) e di Poggi (1930, 1939) a forin une vore impuartants.
Soredut Poggi al a puartat indenant studis impuartants suntun vignal
ampelografic (la ampelografie e je ché part de viticulture che atint la de-
scrizion e la identificazion des varietats di vit) che lui stes al planta tes
campagnis ator di Buri e che al dopra par une vore di osservazions e ri-
cercjis. Lis sos indicazions su lis varietats autoctonis plui interessantis e
prometentis a son ancjemo validis. Lui al proponeve di continua a col-
tiva e a slargja la difusion di Ribuele zale, Verdug, Picolit, Cividin, Tocai
furlan, Ucelut, Refosc, Pigniil, Sclopetin.

I ibrits produtdrs direts. Par contrasta lis malatiis, si tenta ancje la stra-
de dal incrosament di varietats sensibilis (lis vits europeanis) cun va-
rietats resistentis (lis vits americanis) e selezionant lis cualitats che a ve-
vin une buine resistence e cualitat de ue. I'ndi risulta une lungje schirie
di varietats clamadis “ibrits produtors direts”, cuntune buine resistence
a lis malatiis. Chescj ibrits a cjatarin un bon acet de bande dai viticultérs
furlans, e cussi ancje di altris bandis de Italie, de France, e v.i. Fra chescj
o ricuardin la Ue fraule o Isabella, Noah, Clinton, Baco, Gaillard, e v.i.
Pero viers il 1960 in Europe chestis varietats a vignirin bandidis de col-
tivazion cun finalitats comercials, par vie che a vignirin ritignudis di cua-
litat inferior aes varietats di vit europeane. La coltivazion e la vinificazion
e fo permetude dome par Gis domestic.

Lis zonis a Denominazion di Origjin Controlade. A metat dai agns 60
dal secul passat a forin credis achi des zonis a Denominazion di Origjin
Controlade (zonis DOC) dula che al ¢ pussibil produsi vins lant dair di
un dissiplinar di produzion che al proviot des normis di garanzie par une
cualitat plui alte. I vins DOC dal Fritl a son in di di vué preseats sul
marcjat talian e su chel internazional. Lis zonis DOC ore presint a son:
Fritl-Gravis, Fri(l-Latisane, Fri(l-Aquilee, Fritil-Annia, Cuei Orientai
dal Fridl, Fritl-Isung, Cuel, Carso, Lison-Pramaggiore.

La superficie che je coltivade a vignal e je di uns 18.000 etars, cuntu-
ne produzion anual di vin che e passe di poc il milion di etolitris.

I vivars di vit. Une part fondamental di cheste ecelence dai vignai fur-
lans e je dal siglir merit de vore dai vivars di vit, ven a stai de produzion
di plantis di vit incalmadis, par fa st daspo i vignai. Tal 1936 a forin
fondats i Vivai Cooperativi Rauscedo, tal picul pais di Raussét, in comun
di Sant Zor¢ de Richinvelde (Pn), che a son deventats cun grande capa-
citat e tignince il plui grant vivar di vits dal mont. Vué i vivars di vit fur-
lans a produsin il 70% de produzion taliane e il 40% di ché mondial.
Dongje ai VCR, a son nassudis altris impuartantis realtats, tant che Vitis
Rauscedo, e tantis altris. Un altri lic di produzion dai vivars furlans al &
presint intal Agri aquileiés, dula che vivars austriacs e todescs a comis-
sionin ai vivaiscj locai la produzion di legnam salvadi e rasic.

1l rasi¢ furlan vué al ven espuartat in dut il mont, ma in particolar in-

te Americhe dal Sud, in Afriche setentrional, in Europe (Spagne, Gre-
cie), e soredut inte Europe oriental.

Viticulture moderne. La viticulture di vué in Fridl e je specializade, no
son cuasi plui i vignai promisclis dula che si praticavin ancje altris cultu-
ris, tant che pomars, ortaiis, cereai, e v.i. Tal secont dopovuere, al fo dat
un sburt par al¢a la produzion in consecuence di une grande domande
di marcjat. Dai agns ’80 indenant, ancje par vie de crisi di soreproduzion
de viticulture europeane, la atenzion dai produtérs si & spostade di plui
sul miorament de cualitat. Lis tecnichis di coltivazion si son une vore
evoludis. Il numar di plantis par etar al ¢ ator des cuatri mil. Lis formis
di arlevament a stan mudant da lis tradizionals “cappuccina” o “Cjasar-
se” al “guyot” e al “cordon speronat”. La cure dal livel produtif, dal
ecuilibri jenfri fueis e raps, de juste esposizion dai raps al soreli a son ele-
ments che permetin di otigni ue di cualitat elevade par vins ecelents. 11
vin bon si pues vé dome di uis di cualitat superior; par chest si dis che il
vin bon si fas tal vignal, e chest al & pardabon vér in Fridl, dula che il vi-
ticultdr al a un jutori fondamental da la tiere e dal clime. Come che al di-
s¢ Michelangelo, la perfezion e je un insiemi di elements perfets, e une
gjestion acurade dal vignal e contribuis a da un prodot come chel bon tai
di vin che vué si pues cerca tes ostariis dal Fritl.

Il tai. La peraule che in Frill e identifiche une tace di vin e je “tai” o
“taiut”. Cheste identificazion e je avonde resinte, e diven dal fat che tal
secul XIX si impuartave in Fritl vins di alte gradazion des regjons meri-
dionals, soredut de Pulie. Chest vin si doprave par “taid” i vins locai, che
in ché epoche a jerin mancul alcolics, cun plui tanin e plui drs; il risultat
dal tai al jere un vin plui amabil e armonic che al vignive servit tes osta-
riis come “tai”. Di li la peraule e je restade a indica la tace dal vin.

Parcé che il vin furlan al & bon. La beade cubie jenfri varietat di vit, te-
ritori e clime, dongje de competence e de passion dai viticultors furlans,
e a fat in mt che il vin produsit in cheste regjon al sedi di cualitat une
vore alte, e che al puedi rezi il confront cui mior vins dal mont. 1 terito-
ri al presente — semplificant une vore — tré zonis: la alte planure, la bas-
se planure, i cuei.

I vins plui preseits si puedin vé intai cuei, par vie de basse produzion,
de buine esposizion e de elevade escursion termiche, che a permetin la
sintesi di composcj impuartants pe cualitat (aromis, polifenoi, e v.i.).
Ancje la planure e je buine di produsi vins ecelents, sedi blancs che ros.

In gjeneral, il Fridl al ¢ nomenat pai vins blancs, e al & vér che a son i
blancs che in cheste tiere a dan i mior risultats. Cundut achest al ¢ pus-
sibil produsi ancje dai ros di grant valor.

La tecniche enologjiche tes ultimis desenis di agns e a fat progrés une
vore significatifs. Lis atrezaduris presintis intes cantinis a son ae avan-
guardie (lis atrezaduris enologjichis produsudis in Italie a son leader tal
mont, e cualchi industrie che lis prodis e a sede propi inte nestre
regjon). Lis nestris cantinis in gracie di chestis atrezaduris a produsin
cuntun alt livel tecnologjic, che al permet di otigni prodots bogns cun-
tun mindr intervent di aditifs chimics, plui conservabi e di cualitat plui
preseade, par un midr mantegniment dai composcj impuartants pe cua-
litat.

Cualis sono vué lis midr varietats? Tai blancs: Tocai furlan, Ribuele
zale, Sauvignon, Chardonnay, Pinot gris, Pinot blanc, Verdug furlan,
Verdug¢ di Ramandul, Picolit, Ucelut. Tai ros: Refosc dal peduncul ros,
Merlot, Cabernet, Pignl.

I autoctonis. Lis varietats di vits autoctonis che cun profondis trasfor-
mazions a son rivadis fin a noaltris a son materie di un interés rignuvit,
jenfri chescj soredut Ribuele zale, Tocai furlan, Sauvignon, Chardonnay,
Pinot gris, Pinot blanc, Verduc¢ furlan, Verdu¢ di Ramandul, Picolit,
Ucelut.

Tai ros: Refosc dal peduncul ros, Merlot, Cabernet, Pignil, Sclopetin,
Cjanorie.

IL futdr. II futtr dal vin furlan al & inte identificazion jenfri vin e teritori
simpri plui strente: chest risultat si oten caraterizant i vins doprant va-
rietats autoctonis, ma ancje varietats internazionals, o ben creant gnifs
vins misclicant chestis varietats. La identificazion che e pues carateriza i
vins di chestis tieris e je il strument par diferenzia lis produzions, di miit
che no vegnidin contrafatis e che a podedin costitui, dutun cul teritori
furlan, un valér di plui, ricognossiit e preseat dal marcjat.

